
Yo ima u kunguluwa. Tsumbo na khaladzi awe 
Aluwani vho takala. Vho ḓiimisela u tamba 
bola nnḓa. Mmbwa yavho, Tsutsuma, i funa u 
tamba navho. Vha sedza bola vha sa i wane.

Bola yo xela. Tsumbo na khaladzi awe 
Aluwani, vho mangala. Mmbwa Tsutsuma, yo 
vha sedza. A vha ḓivhi uri vha thome u sedza 
ngafhi.

“Ri ḓo i sedza ngafhi?” hu vhudzisa Aluwani.

Vha i sedza kha bini ḽa malaṱwa, a i ho. 
Tsutsuma i khou vha tevhela u sedza bola. 
Bola a i khou wanala.

Tsutsuma i khou lingedza u fhufhela ha 
mudzulatsini u sedza bola. Tsumbo na 
khaladzi awe Aluwani, vha khou i vhidza, 
“Kha i ḓe, Tsutsuma!”

Tsutsuma ya huma. Aluwani a ḓelwa nga 
maano. “Ndi khou ya u sedza fhasi ha goloi.”

Aluwani a kokovhela fhasi ha goloi u sedza 
bola. A kokovhela murahu. Zwiambaro zwawe 
zwi na matope. Bola a i khou wanala.

Tsutsuma ya dodoma nahone ya lingedza u 
fhufhela hafhu kha dzharaṱa ya mudzulatsini. 
Aluwani na Tsumbo vha i vhidza murahu, 
“Kha i vhuye Tsutsuma, i ḓo huvhala.” 

Tsutsuma ya vhuya. Bola a i khou wanala!

Tsumbo na Aluwani vha dzula nḓuni na 
Tsutsuma. 

Tsumbo a vhidza khotsi awe, “Baba! Baba! 
Bola yo xela.”

Khotsi avho vha sedza bola kha bini ḽa 
malaṱwa. Tsutsuma i khou tevhela ngeno i tshi 
khou sedza.

Ngoho ndi ya uri bola yo xela. Tsutsuma i na 
maano. Yo fhufhela nṱhanṱha nga hune ya nga 
kona. Ya fhufhela kha mudzulatsini. Tsumbo 
na Aluwani a vho ngo i vhona.

Yo vhoniwa nga khotsi fhedzi i tshi khou fhufha 
luvhondo. Tsumbo a vhudzisa khotsi awe, 
“I ngafhi Tsutsuma?”

“Yo fhufhela kha nnḓu ya mudzulatsini.”

“A ri i tevhele, Tsumbo,” hu amba Aluwani.

Tsumbo na Aluwani vha khou tevhela 
Tsutsuma nḓuni ya mudzulatsini. Tsutsuma yo 
ima tsini na bola.

I khou huvha, Huu! Huu! I khou huvha bola.

Ahaa, kheiḽa bola! Tsutsuma yo wana bola. 
Tsutsuma yo fara bola nga mulomo wayo 
nahone vha humela hayani. Aluwani a 
fhululedza Tsutsuma.

Tsumbo a vhidza khotsi awe. 

“Tsutsuma yo wana bola.” 

“Yo i wana ngafhi bola?” hu vhudzisa khotsi.

“Yo i wana kha dzharaṱa ya mudzulatsini,” 
Tsumbo u ralo u fhindula.

Khotsi avho vha takala navho.

Vhuraru havho vha thoma u tamba bola. 
Vho tamba vhoṱhe u swikela vha tshi neta.


